Tuan Yang Di Pertua,

Untuk makluman Ahli Yang Berhormat, berdasarkan maklumat yang diperolehi oleh Kementerian ini, jenayah rogol terjadi disebabkan pelbagai faktor seperti kepincangan institusi keluarga, pengaruh-pengaruh negatif dari rakan sebaya dan media, kurang pendidikan agama, keruntuhan nilai moral dan akhlak, gangguan seksual, penagihan dadah dan lain-lain masalah sosial yang mungkin mempengaruhi seseorang itu sehingga terjerumus ke kancah jenayah tersebut.  Oleh itu, tanggungjawab membendung dan mengatasi jenayah rogol dari berlaku bukanlah hanya terletak di bahu Kementerian ini sahaja, malah ianya merupakan tanggungjawab bersama semua pihak, sama ada agensi-agensi kerajaan, badan-badan bukan kerajaan, anggota masyarakat, institusi keluarga dan juga ibu bapa.  

Usaha-usaha yang dijalankan oleh Kementerian tidak hanya melibatkan wanita, malahan remaja dan kanak-kanak yang lebih tertumpu kepada aspek pencegahan dan intervensi. Program pencegahan (preventive measure) yang diambil ialah melalui kempen-kempen kesedaran tentang gejala keganasan amnya dan jenayah rogol khasnya yang dijalankan melalui kerjasama dengan pelbagai Pertubuhan Bukan Kerajaan (NGO) seperti Pertubuhan Pertolongan Wanita (WAO), Majlis Kebangsaan Pertubuhan Wanita-wanita Malaysia (NCWO), Persatuan Kelab-Kelab Belia Malaysia dan Majlis AIDS Malaysia. 

Di antara program yang dijalankan adalah seperti Bengkel Mempertahankan Diri Untuk Kaum Wanita, Seminar Mencegah dan Menangani Jenayah Seksual di Tempat Awam, Police Kit, Program Hentikan Keganasan Terhadap Wanita melalui rancangan radio dan Seminar Pencegahan jenayah dan juga Kempen Cegah Rogol. Program-program dan kempen-kempen ini dibiayai melalui pemberian peruntukan Bantuan Khas Perbendaharaan kepada NGO untuk membantu membanteras jenayah tersebut. Melalui program tersebut, diharapkan kaum wanita akan mendapat maklumat dan panduan bagaimana untuk menghindarkan diri daripada menjadi mangsa rogol.

Selain itu, Kementerian ini juga menjalankan Kempen Organisasi Wanita Membanteras Keganasan (OMBAK), peningkatan penguatkuasaan undang-undang yang relevan seperti Akta Gangguan Seksual, program Literasi Undang-Undang bertujuan memberikan pendedahan dan pemahaman kepada wanita mengenai asas-asas perundangan sivil, syariah dan jenayah seksual, program pendidikan seksual remaja yang dinamakan MYPEER dan modul pembangunan remaja (Permata KASIH) “Katakan Tidak” yang mengajar remaja cara-cara menangani jenayah seksual, penerapan nilai-nilai murni keluarga termasuk kempen Semakin Hari Semakin Sayang dan penerbitan brosur-brosur serta panduan kepada wanita tentang cara-cara menjaga keselamatan diri daripada menjadi mangsa rogol.

Penekanan terhadap program pencegahan dan pemantapan institusi keluarga ini diharapkan dapat meningkatkan kesedaran awam, mengurangkan gejala negatif dan meningkatkan fungsi keluarga supaya lebih berkeupayaan dalam menangani isu ini. 

Tuan Yang Di Pertua,

Lanjutan daripada Forum Konsultatif Henti Rogol : Hormat dan Kawal Diri yang diadakan pada tahun 2004, Kementerian ini telah mengemukakan cadangan kepada Kerajaan dan Kerajaan seterusnya telah bersetuju untuk mengambil tindakan susulan secara bersepadu yang melibatkan pelbagai agensi kerajaan dan kementerian.  Adalah diharapkan langkah-langkah ini akan dapat membendung gejala rogol daripada berleluasa di negara ini.

Jawapan Disediakan Oleh:-


1)
Nama
:
Puan Salimah binti Abd. Hamid


2)
Jawatan
: 
Penolong Pengarah


3)
Bahagian
:
Pemulihan, JKM


4)
No. Tel
:
03-26165874

Jawapan Diluluskan Oleh:-


1)
Nama
:
Dato’
Shamsiah binti Abdul Rahman


2)
Jawatan
:
Ketua Pengarah, JKM

Jawapan Diluluskan Oleh Kementerian:-


1)
Nama
:
Encik Abas bin Abdul Rahman


2)
Jawatan
:
Timbalan Ketua Setiausaha I

MAKLUMAT TAMBAHAN

JABATAN PEMBANGUNAN WANITA (JPW)

Unit Kaunseling di Jabatan Pembangunan Wanita (JPW) berperanan sebagai satu pusat aduan setempat untuk wanita. Kaunselor-kaunselor yang ditempatkan di unit ini memberi kaunseling kepada wanita yang bermasalah seperti mangsa-mangsa keganasan seperti penderaan, gangguan seksual, pencabulan kehormatan, sumbang mahram, keganasan rumahtangga termasuk mangsa rogol. Unit ini juga bekerjasama dengan agensi-agensi yang terlibat dalam pemberian khidmat bantuan dan sokongan kepada mangsa-mangsa keganasan seperti polis Diraja Malaysia (PDRM), Jabatan Kebajikan Masyarakat, Kementerian Kesihatan dan hospital-hospital. Kes-kes yang dilaporkan kepada Unit Kaunseling akan disalurkan kepada agensi-agensi berkaitan untuk tindakan selanjutnya.

Selain dari itu, Pusat-pusat Sokongan Wanita (Women Support Centres) atau Rumah NUR telah ditubuhkan di setiap negeri untuk memberi khidmat bantuan dan kaunseling kepada mangsa-mangsa keganasan termasuk rogol di negeri-negeri. Kerjasama juga dijalin oleh Rumah NUR dengan agensi-agensi Kerajaan serta Pertubuhan Bukan Kerajaan (NGO) di peringkat negeri yang memberi khidmat bantuan khusus seperti rumah perlindungan sementara dan kes-kes yang memerlukan khidmat agensi-agensi ini disalurkan oleh Kementerian kepada mereka untuk bantuan yang sewajarnya.

Mulai tahun 2001 hingga Oktober 2004, peruntukan Bantuan Khas Perbendaharaan sebanyak RM1,888,525 telah diluluskan kepada 35 NGO untuk melaksanakan 43 kempen-kempen kesedaran/gangguan seksual/keganasan terhadap wanita di seluruh negara.

Pada tahun 2004, JPW telah mengadakan forum Kempen Henti Rogol di Universiti Malaya dan juga di KPWKM. Pada masa ini JPW sedang merancang dan akan melaksanakan Kempen Henti Rogol ini dengan memperuntukkan sebahagian daripada Peruntukan Bantuan Khas Perbendaharaan untuk diagihkan kepada Pejabat Pembangunan Wanita Negeri bagi mengadakan program-program seumpamanya kepada kumpulan sasar.

JABATAN KEBAJIKAN MASYARAKAT (JKM)

Melalui JKM, selain daripada program pencegahan, Kementerian menyediakan perkhidmatan kaunseling di peringkat negeri dan daerah bagi kanak-kanak mangsa keganasan seksual termasuklah jenayah rogol. Usaha ini dijalankan melalui penglibatan ahli masyarakat setempat dalam organisasi komuniti seperti Jawatankuasa Kebajikan Kanak-Kanak Daerah (JKKD) dan Pasukan Perlindungan Kanak-Kanak (PPKK). Di samping itu, Akta Kanak-Kanak 2001 telah digubal dan dilaksanakan yang memberi penekanan kepada peranan ibu bapa, ahli keluarga dan masyarakat supaya lebih bertanggungjawab mengenai salah laku anak-anak mereka.

Kanak-kanak yang menjadi mangsa rogol akan diberi perlindungan di institusi perlindungan atau diserahkan kepada jagaan orang yang layak mengikut peruntukan di bawah Akta Kanak-Kanak 2001 selama satu tempoh yang dinyatakan oleh Mahkamah Bagi Kanak-Kanak.

Statistik Jenayah Rogol tahun 2000 hingga 2004

	Jenayah
	2000
	2001
	2002
	2003
	2004

(Jan-Jun)

	Rogol
	1,113
	1,219
	1,304
	1,309
	908




Sumber : Polis DiRaja Malaysia (PDRM)

JAWATANKUASA KANAK-KANAK DAERAH (JKKD)

1. Jawatankuasa Kebajikan Kanak-kanak Daerah (JKKD) dilantik oleh Menteri Pembangunan Wanita, Keluarga dan Masyarakat mengikut subseksyen 128 (2) (b) Akta Kanak-kanak 2001. 

2. Ahli JKKD dilantik dari kalangan masyarakat setempat dengan pelbagai latar belakang.  Ada kalangan profesional seperti pegawai Kerajaan, ahli akademik, pekerja sosial, ahli perniagaan, tokoh agama, politik, belia dan sebagainya.

3. Nama-nama calon JKKD dicadangkan oleh Pegawai Kebajikan Masyarakat Daerah dan diperakukan oleh Pengarah Kebajikan Masyarakat Negeri.

4. Setiap JKKD diberi bantuan peruntukan setiap tahun untuk urusan pentadbiran dan aktiviti yang akan dijalankan.

5. Wang pentadbiran sebanyak RM2,000.00 setahun diberi secara tetap.  Wang aktiviti bergantung kepada apa aktiviti yang hendak dijalankan dan berapa banyak aktiviti yang akan dibuat.  Paling banyak pemberian yang pernah dibuat kepada JKKD ialah sebanyak RM45,000.00 setahun pada tahun 2003.

6. Peruntukan tahunan secara tetap tidak sesuai diberi kerana bimbang ada jawatankuasa (JKKD) yang tidak bersedia melaksanakan aktiviti yang mereka tidak merancang sendiri.

7. Tempoh perlantikan ahli JKKD ialah selama 3 (tiga) tahun.  Ahli-ahli yang telah tamat tempohnya boleh dilantik semula bagi tempoh tiga tahun berikutnya.

8. Di antara peranan dan tanggungjawab JKKD ialah:-

a. Menggalakkan penyertaan masyarakat di dalam aktiviti pencegahan jenayah dan salah laku di kalangan kanak-kanak di bawah umur 18 tahun.

b. Menyelia kanak-kanak (remaja) yang keluar daripada institusi pemulihan seperti Sekolah Tunas Bakti (JKM) dan Sekolah Henry Gurney (Jab. Penjara).

c. Mengawasi remaja yang diperintahkan menjalani pemulihan di luar institusi oleh Mahkamah Bagi Kanak-kanak (Court for Children) dan diletak di bawah pengawasan JKM.

d. Melawati Tempat-tempat Tahanan di mana kanak-kanak ditahan sementara seperti di Asrama-asrama Akhlak JKM, supaya kebajikan dan layanan kepada kanak-kanak dapat dipelihara dan tidak diabaikan.

e. Mendapatkan latihan dan pekerjaan kepada remaja yang diselia dan tidak mempunyai ibu bapa atau tersisih daripada keluarganya.

Menasihati atau mencadangkan sesuatu kepada Menteri tentang perubahan-perubahan yang perlu jika didapati ada ruang tentang dasar yang tidak melindungi atau memberi kebajikan kepada kanak-kanak.
